
Luis Campoy: «Lege aurreproiektu berria errealitatetik urrun dago» 

Nafarroako Hezkuntza kontseilariak dio proposamenak jasotakoa Nafarroan martxan dela jada 

EDURNE ELIZONDO - IRUÑEA 

Espainiako Gobernuak hezkuntza alorrerako onarturiko lege aurreproiektua kritikatu zuen atzo Nafarroako Gobernuko Hezkuntza kontseilari Luis Campoyk; «errealitatetik urrun» dagoela salatu zuen. Agerraldia egin zuen hedabideen aurrean aurreproiektuaz mintzatzeko, eta «hezkuntza sistemaren zailtasunei» aurre ez diela egiten erran zuen. 

Agerraldia hasi aurretik Campoyk onartu zuen Espainiako Gobernuak prestaturiko testu berriaren «irakurketa sakonik» ez duela egin; egin duena baino «irakurketa lasaiagoa» merezi duela. Hala eta guztiz ere, Luis Campoyk argi du Espainiako Gobernuaren proposamena ez duela gustuko. «Asimetrikoa da; arlo batzuetan oso zorrotza, eta beste batzuetan oso gutxi; ikasleen porrota estali nahi duen sistema proposatzen du, eta, halaber, ikasleek ikasi beharrekoari buruz ez da zorrotza. Aldaketaren eragile bilakatu ordez, aldaketaren biktima bilakatu nahi du eskola lege berriak», azaldu zuen.Alde onik, dena den, ikusi dio kontseilariak lege aurreproiektuari: «Ikastetxeen autonomia nabarmentzen du; halaber, aurreko hainbat lege hutsean utziko lituzke, eta, ondorioz, argituko luke hezkuntzaren arloko legedia».Espainiako Gobernuak asteon aurkeztutako lege aurreproiektua kritikatzen hasi zuen Campoyk agerraldia, proposamen berri hori hezkuntzaren arloak behar duen erantzuna ez dela erranez. Nolanahi ere, bukaeran, egitasmoak jasotzen dituen puntu gehienak «Nafarroan jada martxan» direla nabarmendu zuen. Kontseilariak gogora ekarri zuen Nafarroan «foru dekretuak egiteko eskumena» baino ez dagoela, «Nafarroak legerik ezin du egin». 

«Bizitza ez da erraza» 

Hezkuntza kontseilariaren agerraldia beste hainbat auzi argitzeko ere baliatu zuten atzo kazetariek. Baina Campoyk ez zuen inolako erraztasunik eman. Iruñeko Patxi Larrainzar ikastetxearen egoerari buruz galdetu ziotenean, esate baterako, uzkur mintzatu zen: «Ni ez naiz etorri Patxi Larrainzar ikastetxeari buruz hitz egitera. Lege aurreproiektuari buruz mintzatzera etorri naiz». 

Azkenean, ordea, amore eman zuen, eta bere sailak hartutako hainbat erabakiri buruzko galderak onartu zituen. Hezkuntza Sailak eginiko haur eta lehen hezkuntzako ikastetxeen banaketa berriari buruz hitz egin zuen, esaterako. Patxi Larrainzar ikastetxeak duen espazio faltari aurre egiteko, besteak beste, hango ikasleak Iruñeko beste auzoetako ikastetxeetara bidaltzeko aukera aurreikusten du Nafarroako Gobernuak. Erabaki horrek gurasoei sortzen ahal dizkien arazoei buruz, ez zuen erantzun argirik eman kontseilariak: «Niri ere gustatuko litzaidake bizitza errazagoa izatea; baina ez da hala. Nire seme bat New Yorkera joan berri da ikastera, eta ez dut gustuko».Ondorioz, okerrik ezean, ja egindako banaketari eutsiko diotela gaineratu zuen Hezkuntza kontseilariak: «Eutsiko diogula uste dut. Gogoeta eginen dugu, baina eutsiko diogula uste dut, bai».Espazio faltaren harira, eraikin berriak egitea ez dela oraingo lehentasuna erran zuen, bestalde, Campoyk: «Niri edukia inporta zait; ez edukiontzia». Iazko matrikulazio datuek, ordea, kezka eragin zuten zenbait taldetan, D ereduan dauden toki arazoak agerian utzi baitzituzten. Astelehenean hasiko da aurtengo aurrematrikulazioa. 

